
SALVAW XTUTNA
Talba 1: Assiguraw Aċċess Pubbliku għall-Kosta u l-Baħar

Sommarju

Ipproteġu l-aċċess pubbliku għall-kosta u l-baħar ta’ Malta bħala ġid komuni permezz tal-
implimentazzjoni sħiħa tal-Att tad-Dominju Pubbliku tal-2016. Assiguraw li l-aċċess pubbliku 
jkun garantit, li tiġi evitata aktar privatizzazzjoni, li jinħolqu strutturi ta’ infurzar trasparenti 
kontra okkupazzjonijiet illegali, u li jiġu stabbiliti mekkaniżmi ta’ konsultazzjoni mal-
komunitajiet tal-portijiet u tal-kosta.

Talbiet

Talba 1.1: Assiguraw li l-kosta tkun aċċessibbli għall-pubbliku u li tiġi evitata aktar 
privatizzazzjoni u kummerċjalizzazzjoni tal-ġid komuni. Implimentaw l-Att tad-Dominju 
Pubbliku (2016) biex jiddefinixxi u jipproteġi d-dominju pubbliku kostali. L-Att diġà jqis l-
ewwel 15-il metru tal-kosta bħala dominju pubbliku, u jikkunsidra li art iddikjarata dominju 
pubbliku ma tistax tinqered, tinbiegħ, tiġi trasferita, tingħata taħt konċessjoni jew tintuża 
għal skopijiet kummerċjali. Saħħu l-infurzar tal-Att b’mezzi legali għall-ċittadini u l-
organizzazzjonijiet tas-soċjetà ċivili, b’implimentazzjoni trasparenti u skadenzi ċari.

Talba 1.2: Irrikonoxxu lill-komunitajiet tal-portijiet u tal-kosta bħala partijiet interessati 
fil-formazzjoni tal-lokalitajiet tagħhom fil-preżent u fil-futur . L-awtoritajiet responsabbli 
għandhom jistabbilixxu mekkaniżmu ta’ djalogu u konsultazzjoni mar-residenti u l-
organizzazzjonijiet tas-soċjetà ċivili dwar l-aċċessibilità u l-ġestjoni ambjentali.

Talba 1.3: Oħloqu trasparenza dwar l-okkupazzjoni ta’ spazji pubbliċi minn entitajiet 
privati fuq il-kosta u fil-portijiet, inkluż permessi viżibbli, demarkazzjoni tal-art u, 
konsegwentement, ordnijiet ta’ għeluq. Assiguraw infurzar trasparenti mill-awtoritajiet 
rilevanti (l-Awtorità tal-Ippjanar, l-Awtorità tal-Artijiet) fejn ir-residenti jistgħu faċilment 
jagħmlu kuntatt  biex jiġu indirizzati u jitneħħew illegalitajiet. Agħmlu verifiki annwali dwar 
kif ġew indirizzati dawn l-illegalitajiet.



Talba 1.4: Ipproteġu u ggarantixxu l-lokalità u l-estensjoni taż-żoni uffiċjali għall-għawm 
fil-Pjanijiet Lokali, minflok ma jibqgħu fid-diskrezzjoni ta’ Transport Malta. Biddlu n-
narrattiva meta jiġu diskussi u demarkati ż-żoni tal-baħar qrib il-kosta. Minflok li dejjem 
jonqsu żoni għall-għawm, stabbilixxu li b’mod awtomatiku l-baħar huwa aċċessibbli lin-
nies aktar milli lid-dgħajjes, u li d-dgħajjes u vetturi bil-mutur huma permessi biss f’żoni 
dedikati għalihom, bil-bqija tal-baħar liberu għall-għawm, kemm ġewwa kif ukoll barra ż-
żoni uffiċjali tal-għawm.

Talba 2: Ipproteġu lin-Nies mit-Tniġġis

Sommarju

Ippubblikaw data trasparenti dwar tniġġis tal-arja, tal-istorbju u tal-baħar minn attivitajiet 
marittimi u fil-portijiet. Żviluppaw roadmap nazzjonali ċar biex sal-2030 il-cruise liners kollha 
jingħaqdu mas-sistema shore-to-ship. Assiguraw infurzar strett tar-regoli Mediterranji dwar 
emissjonijiet tal-kubrit, ippromwovu kontrolli ekwivalenti tan-nitroġenu, u regoli sodi biex 
jipprevjenu t-tniġġis mis-setturi marittimi fl-ekosistemi tal-kosta.

Talbiet

Talba 2.1: Installaw monitoraġġ xieraq u trasparenti tal-kwalità tal-arja fil-portijiet attivi, 
speċjalment mid-direzzjoni tar-riħ prevalenti. Għandu jkun hemm mill-inqas stazzjon fiss 
ta’ monitoraġġ fil-Port il-Kbir sal-aħħar tal-2026 biex ikejjel b’mod trasparenti t-tniġġis 
tal-arja minn attivitajiet tal-port, inkluż cruise liners, dockyards u traffiku marittimu ieħor. 
L-istazzjonijiet għandhom jimmonitorjaw l-ossidi tan-nitroġenu (NOx), id-diossidu tal-
kubrit (SO₂) u materja partikolata (PM2.5 u PM10), b’informazzjoni f’ħin reali u aċċessibbli 
pubblikament.

Talba 2.2: Jiġi żgurat li sal-2030 il-cruise liners kollha li jżuru l-Port il-Kbir ta’ Malta jkunu 
konnessi mal-infrastruttura ta’ shore-to-ship. Tiġi żviluppata u implimentata roadmap 
nazzjonali ċara sal-2030 li tistabbilixxi t-tnedija progressiva u l-użu tal-infrastruttura 
tal-enerġija ship-to-shore, bi skadenzi għall-implimentazzjoni, miri ta’ użu u l-kategoriji 
ta’ bastimenti li mistennija jikkonnettjaw. L-awtoritajiet pubbliċi għandhom jippubblikaw 
informazzjoni regolari u aċċessibbli dwar l-użu tal-infrastruttura ship-to-shore fil-Port 
il-Kbir, inkluż in-numru ta’ vapuri li jikkonnettjaw mal-enerġija mill-art, it-tul tal-



konnessjoni, ir-rati ta’ użu tal-infrastruttura installata, u l-istimi tat-tnaqqis fl-
emissjonijiet miksuba.

Talba 2.3: Tiġi infurzata l-konformità mal-Mediterranean Emission Control Area għall-
Kubrit (SECA) implimentata fl-2025 fl-ibħra Maltin, li timponi limiti aktar stretti fuq il-
kontenut tal-kubrit fil-fuels użati mill-bastimenti li joperaw fil-Mediterran, sabiex tiġi 
protetta s-saħħa tal-bniedem u l-ambjent. Jiġi promoss l-istabbiliment ta’ Nitrogen 
Emission Control Area (NECA) fil-Mediterran, biex ikun possibbli li jiġu regolati b’mod aktar 
strett l-emissjonijiet tad-dijossidu tan-nitroġenu mill-vapuri, u biex tkun tista’ tiġi 
infurzata l-limitu tal-UE fuq il-pollutanti NOx.

Talba 2.4: Immonitorjaw tniġġis tal-istorbju minn attivitajiet marittimi, inkluż magni u 
ġeneraturi ta’ vapuri waqt li jkunu fil-port, u traffiku marittimu. Għaddu liġi biex l-
operazzjonijiet jieqfu meta jinqabżu l-limiti tal-istorbju, skont id-Direttiva tal-UE dwar l-
Istorbju Ambjentali.

Talba 2.5: Implimentaw mekkaniżmi sodi ta’ monitoraġġ u infurzar biex jipprevjenu t-
tniġġis tal-baħar mill-akwakultura u d-dgħajjes. Il-monitoraġġ għandu jinkludi materja 
organika maħlula u mhix jekk din tista’ tkun ta’ impatt negattiv għall-għawwiema u 
tikkawża ewtrofikazzjoni li tagħmel ħsara lill-ekosistemi kostali u bentoniċi.

Talba 3: Irrestawraw Ekosistemi u Proċessi Naturali mal-Kosta

Sommarju

Iddisinjaw, irrestawraw u erġgħu agħtu lura l-ekosistemi natural tal-kosta u dawk tal-baħari, 
billi tirrikonoxxu r-rwol tagħhom fil-bijodiversità u r-reżiljenza klimatika. Ippreservaw żoni 
mhux żviluppati, kabbru ż-żoni protetti u implimentaw pjanijiet ta’ ġestjoni stretta li jillimitaw 
id-dgħajjes, l-istorbju u d-dawl.

Talbiet

Talba 3.1: Ipproteġu l-artijiet mistagħdra kostali u l-mergħat tal-Alka billi testendu ż-żoni 
ddikjarati bħala Marine SACs u Marine SPAs. Ippreservaw, irrestawraw dawn l-ekosistemi 
u l-proċessi naturali tagħhom biex jerġgħu jiffunzjonaw bħala difiżi naturali kontra 
għargħar kostali, mewġ u bidliet fil-livell tal-baħar. Implimentaw pjan ta’ ġestjoni b’limiti 
fuq id-dgħajjes u restrizzjonijiet fuq id-dawl u l-istorbju.
Talba 3.2: Irrikonoxxu ż-żoni kostali bħala żoni ekoloġiċi fejn il-ħarsien tal-ħabitats u l-



ispeċijiet protetti huma ggarantiti. Ippermettu biss attivitajiet sostenibbli u ta’ impatt baxx 
bħall-għawm u l-għadis, filwaqt li tillimitaw użu sfruttattiv tal-ambjent kostali u 
marittimu. Immappjar u konservazzjoni taż-żoni kostali mhux żviluppati biex jiġu mħarsa 
fawna u flora indiġena. Fejn l-iżvilupp għamel ħsara fil-passat, għandhom isiru sforzi ta’ 
restawr u riabilitazzjoni. Irrestawraw karatteristiċi tradizzjonali bħas-salini.

FLIMKIEN QED INSEJĦU BIEX INSALVAW
IX-XTUT TAGĦNA, GĦALL-ĠID KOMUNI,
MHUX GĦAL DAWK FTIT SINJURI.


